
                                                   AGGEE

1   Mbu baa Darius njô bôt a nga jôô, ngone  samane, môs ngon é nga taté, ajô  Jehova e nga zu a anyu 

Aggée nkule mejô be Zorobabel mone Scheatlthiel, njôô ya Juda,  a be Josué mone Jotsadak, njô beprêtrre 
na,   2  Avale di nde Jehova ya minsamba mewosan a kobô,  a jô na,  Bôte ba b’ajô na,  Eyoñe ya bi ayiane 
zu é za bo’ok, éyoñe ya nda  Jehova j’aye lôñban .   3   Eyoñ éte ajô Jehova  e nga zu a anyu Aggée nkule 
mejô na,   4  Ye é nto éyoñe ya miabebien mi ayiane tabe menda menan me ne ndiban a bityimba été,   
éyoñe éte nda nyô é nto ndaman ana ?   5  Nde ajô te avale di nde Jehova ya nsamba mewosan a jô, na,  
Fasane mezene menan.   6 Mi miaseya abui, a soo ve tyôtyé ; mi adi, ve te bi abim d’ayian; ma anyu, ve te 
jaé a binyunyui ; mi ajaé ngômesan, ve te ke môt a wô’ô ndunda nyô ;  a nyô a bo ésaé tañ a bo ésaé tañ 
amu na a ye futi je mfe’ ô ne ntubane mebé.

     7   Avale di nde Jehova ya minsamba ya mewosan a jô, na, Fasane mezene menan.   8  Kela betan nkô, 
mi zu bilé, a lôñ nda ; m’aye yene je mvaé, a m’aye nyoñe duma, nalé Jehova a jô.   9  Mi nga mombô na,  
abui d’aye so, a zu koé na, e nga su’ulane tyôtyoé; a éyoñ mi nga zu de ja, me nga vuñulu de.  Amu jé ?  
nalé Jehova ya minsamba mewosan a jô.   Amu ajô nda jam é to ndaman, éyoñe te mia môt ase a viane 
mate a ke nda jé.   10   Ajô te yôp d’akam élok amu ajô denan, a si j’akam bibuma bié.  11 Ane me nga loene 
mfum ô zu mfa’a ya si, a mionkô, a nlisi, a mféfé vin, a mbon, a mfa’a ya jôm ése j’awum, a be bôt, a biyem, 
a ésaé ése mo m’abo.

     12   Eyoñ éte Zorobabel mone Schealthiel, a Josué mone Jotsadak, njô beprêtre, a fulane mebuka’a me 
bôte mese, be nga ve tyiñe Jehova Zambe wop mewôk, a wô’ô fe mejô me Aggée nkule mejô, aval ane 
Jehova Zambe wop a nga lôme nye ; a bôt be nga ko woñ asu Jehova.    13  Eyoñ éte  Aggée nlômane 
Jehova a nga kobô mejô Jehova a nga lôm   be bôt, a jô na, Me ne be mia, nalé Jehova a jô.   14  Ane 
Jehova a nga fô’ô nleme Zorobabel mone Schealthiel, njôô ya Juda , a fôô fe nleme Josué mone Jotsdak, njô 
beprêtre, a nlem ya mebuka’a me bôt e mese ; ane be nga zu a bo ésaé nda Jehova ya minsamba ya 
mewosan, Zambe wop.    15   éyoñ ngone samane é nto melu mewôm mebaé a menyin, mbu baa Darius njo 
bôt a nga jôô.

2   Ngone zañbwale, éyoñ ngon é nto melu mewôm mebaé a da, ajô Jehova e nga zu a anyu Aggée nkule 

mejô, na,   2   Eyoñe ji kobô’ô Zorobabel mone  Scheathiel, njôo ya Juda, a kobô fe Josué mone Jotsadak, 
njô beprêtre, a mebuka’a me bôte na,   3  Za a li’iya be mia a nga yen nda nyô éyoñ é nga too étôto’o jé ya 
ôsu ?  a mi ayene je aya éyoñe ji ?  ye é se ane momo jôm mise menan ?   4   Ve a kôsa bo nalé, bo’o ngul 
éyoñe ji, A Zorobabel, nalé Jehova a jô ; bo’o fe ngu,  A Josué, mone Jotsadak, njô beprêtre ;  a mi bo’an ngu 
mia bôte bese ya si nyô, a bo ésaé, nalé Jehova a jô :  amu me ne be mia, nalé Jehova ya minsamba 
mewosan a jô,   5  aval ane ajô me nga tiñeti mia éyoñ mi nga kôlô Égypte e mbe, a éyoñ Nsisime wom ô 
nga tabe zañe ya be mia : te koene woñ.   6   Amu avale di nde Jehova ya minsamba mewosan a jô, na :  Ve 
éyoñe jia, é ne ôbe éyoñ, wôna m’aye fô’ô yôp, a si nyô, a mañ, a si é ne nkôt ;   7   a m’aye fô’ô meyoñe 
mese ; nde biôme ya meyoñe mese bi ne bdima bi aye so ; a m’aye jalé nda nyô étôto’o n lut !  nalé Jehova 
ya minsamba mewosan a jô.   8  Argent a ne éñwom, a or a ne éñwom, nalé Jehova ya minsamba mewosan  
a jô.      9  Etôto’o ya nda nyô j’aye su’ulan j’aye dañe di ya ôsu, nalé Jehova ya minsamba mewosan a jô ; a 
m’aye ve mvo’é vôme nyô, nalé Jehova ya minsamba mewosan a jô.



    10   Eyoñ ngone ébulu é nto melu mewôm mebaé a menyin, mbu baa Darius a nga jôô, ajô Jehova  e nga 
zu a anyu Aggée nkule mejô na,  11  Avale di nde Jehova ya minsamba mewosan a jô, na,  Sili’i beprêtre 
éyoñ ji  ajô metiñe na,   12    Nge môt éziñ a be’e tit é ne étyi mfa’ aku’ éwomane dé ya si, a aku’ éwomane 
dé ya si été d’anambe fembé, nge ñwôk, nge vin, nge mbon, nge bidi bi éziñ, ye jôm éte j’aye bo étyi ?  Ane 
beprêtre be nga yalan a jô na, Momo.   13  Eyoñ éte Aggée a nga jô na,  Nge môt a be’e nsem amu ajô mbim 
a ye nambe jôme éziñ ya biôm bite, ye jôm été j’aye bo fe nsem ?  Ane beprêtre be nga yalan a jô na, J’aye 
bo nsem.   14 Eyoñ éte Aggée a nga yalan a jô na, Aval ete bôte ba be né, a aval ete ayoñe di e nto asu 
dam, nalé Jehova  a jô ; aval ôte fe mboan ôse ya mo map ô né; a jôm b’aye wôé é nto nsem.   15  Eyoñe ji, 
m’aye’elane mia na,  fasan ataté môse wu a bulan mvus, éyoñ éte akok e ngenan te betéban ako’ afe yôp 
temple Jehova été.   16  Nté ôte ôse, nge môt a nga zu vôm avise  biate mewôm mebaé e nga bô, nde mi 
nga to ve awôme da; nge môt a nga ke ébé vin a kômbô lape minlônga mewôm metan, nde mi nga to ve 
mewôm mebaé.   17   Me nga ndamane mia a vian a mbun a meta’a bisaé bise ya mo menan été;   ve a kôsa 
bo nalé, mi nji kôñelane be ma, nalé Jehova a jô.   18 M’aye’elane mia na, fasan ataté môse wu a bulan 
mvus, ataté éyoñ ngon ébulu  é mbe melu mewôm mebaé a menyin, ataté môs mimbôka’a ya temple Jehova 
mi nga bô’ôban, fasan.   19   Ye mvoñ é tameya ke nda b’anaane bidi?  Ya, ndik, a élé figuier, a élé 
grenadier, a élé olivier bi nji tame wum; ataté môse wu nde m’aye botane mia.

    20  Ane ajô Jehova e nga beta zu be Aggée azu baa éyoñ ngon é nto melu mewôm mebaé a menyin, na,  
21  Kobô’ô Zorobabel, njôô ya Juda, na, M’aye fô’ô yôp a si;    22 a m’aye tyam éto njôô ya meyoñ; nde fe 
m’aye jiane ngule ya minjôane ya meyoñ; a m’aye bôé bewagon ya bita, a bôt b’awulu be yôp, bikabela a 
bôte b’awulu bie yôp  bi aye  ku, môte ase a nkpwaté mekône ya monyañ.   23   Jehova ya minsamba 
mewosan a jô na, Môs ôte m’aye nyoñe wo,  A  Zorobabel, mbo ésaé wom, mone Schealthiel, nalé Jehova a 
jô, a m’aye bo wo aval ane élondo; amu me tobeya wo, nalé Jehova ya minsamba mewosan a jô.


